Avgerð frá Skatta- og avgjaldskærunevndini

Avgerð tikin: 15.09.2004

Mál nr.: 03-03-31-9 

Lóg: Kng.um lutfalsligan frádráttarrætt fyri meirvirðis § 5

Afturrindan av íløgu-mvg í samband við keyp av bili.

Samandráttur:

Toll- og Skattstova Føroya vildi verða við, at bilurin hjá Sp/f A ikki var 100% vinnuligur, m.a. tí talan var um persónbil, og hjúnafelagin hjá stjóranum var sæddur koyra í bilinum. Skatta- og avgjaldskærunevndin gav kæraranum viðhald í, at bilurin var 100% vinnuligur.

Avgerð

Í sambandi við, at Sp/f A í mai 2003 keypti ein persónbil, ynskti felagið at fáa keyps-mvg á kr. 47.000 afturrindað, men Toll- og Skattstova Føroya noktaði at afturrinda mvg við teirri grundgeving, at bilurin var ikki 100% vinnuligur.

Toll- og Skattstova Føroya vísti til § 5, stk. 1 og 2 í kunngerð nr. 35 frá 20. mars 2000.

Treytin fyri at fáa meirvirðisgjald afturgoldið við keyp av motorakfari er, at hetta verður brúkt 100% vinnuliga og als ikki privat. Koyring millum bústað og virki koma undir privata koyring.

Víst varð á, at av tí at bilurin var skrásettur sum persónbilur og ikki sum vøruvognur, tvs. hevur meira enn tvey setur, týddi alt uppá, at bilurin varð brúktur blandað. Av tí at hjúnafelagi kærarans, sum ikki var á lønarlistanum hjá virkinum, fleiri ferðir varð sæddur nýta bilin, metti økisskrivstovan ikki, at bilurin varð brúktur 100% vinnuliga.

Kærarin vísti á, at tey dagliga hava arbeiðsørindir í lokaløkinum og koyrt verður land og ríkið runt í arbeiðsørindum. Nógv av arbeiðinum gongur fyri seg uttan fyri verkstaðið, og mangan mugu tey ferðast av oynni.

Víðari verður greitt frá, at orsøkin til, at bilurin hevur fleiri enn tvey setur er, at bilurin verður brúktur blandað. Viðhvørt er brúk fyri, at fleiri enn 2 persónar skulu út úr húsinum fyri at gera ymisk arbeiði.

Einasti annar bilur, ið er tøkur hjá verkstaðnum, er ein lítil lastbilur við krana, ið ikki er hóskandi til langar túrar. Kærarin metti, at neyðugt var við einum góðum bili til felagið og hevur valt ein nýggjan ikki alt ov dýran til endamálið. Báðir ánararnir av smápartafelagnum eiga góðar privatbilar, ið verða nýttir til privata koyring. Hesin bilur, ið talan er um, verður brúktur 100% vinnuliga.

Kærarin vísir á, at Sp/f A leigar hølir, har meginparturin av øllum tí handaliga arbeiðnum fer fram. Ein stórur partur av tí bókliga partinum gongur fyri seg út frá heiminum hjá stjóranum í felagnum. Eisini hevur felagið døgnvakt, og vóru millum annað boðsendir jólaaftan. Alt slíkt arbeiði uttanfyri vanliga arbeiðstíð gongur út frá heiminum hjá stjóranum.

Tí fevnir arbeiðsplássið bæði um leigaðu hølini og sethúsini hjá stjóranum, har stjóraskrivstovan og tilkallivakt er. Talan er sostatt ikki um koyring millum arbeiðspláss og bústað, men um koyring millum arbeiðspláss og arbeiðspláss.

Toll- og Skattstova Føroya hevur rætt í, at hjúnafelagin hjá stjóranum koyrir í bilinum. Hann er nevniliga tann, sum ger øll ørindini fyri virkið, herundir innkeyp av kaffi, vaskievnum, keypir køkur, tá gestir eru, fer á peningastovn o.s.fr. Hann hevur ikki fingið løn fyri hetta fyrr enn í seinastuni vegna vantandi likviditet í tí nýstovnaða felagnum.

Víst verður eisini á, at hjúnafelagin hevur annan bil privat, sum verður nýttur til privat ørindi, meðan firmabilurin verður nýttur til vinnulig ørindi.

Avgerðin hjá Skatta- og avgjaldskærunevndini

Sambært § 5 í kunngerð nr. 35 frá 20. mars 2000 frá Fíggjarmálastýrinum um lutfalsligan frádráttarrætt fyri meirvirðisgjald og um javnan av inngangandi avgjaldi av íløgugøgnum, kann avgjald av persónvognum ikki roknast við í inngangandi avgjald uttan so, at akfarið burturav verður brúkt í samband við sølu av vørum og avgjaldsskyldugum tænastum hjá virkinum.

Koyring millum heim og arbeiðspláss verður vanliga mett sum privatkoyring. Men soleiðis, sum hetta málið er lýst, verður mett, at kærarin við síni frágreiðing um virksemi felagsins og brúk av bilinum, á nøktandi hátt hevur víst á, at talan er um vinnuliga koyring.

Skatta- og avgjaldskærunevndin avgjørdi sostatt at geva kæraranum viðhald í, at hann skal hava keyps-mvg av bilinum afturrindað.
